
REPUBLIKA E KOSOVËS – ZYRA E PRESIDENTES 

REPUBLIC OF KOSOVO – OFFICE OF THE PRESIDENT 

REPUBLIKA KOSOVO – KANCELARIJA PREDSEDNICE 
 

 

Sekretari i Zyrës së Presidentes, 

Në mbështetje të nenit 17 (2.7) të Ligjit Nr. 03/L-094 për Presidentin e Republikës së Kosovës 

(GZ, Nr. 47, 25 janar 2009), neneve 2 (3), 63 (8), 65 (8) dhe 66 (8) të Ligjit Nr. 08/L-197 për 

Zyrtarët Publik (GZ, Nr. 21, 18 shtator 2023), si dhe nenit 23 të Rregullores (P) Nr. 02/2022 për 

Organizimin dhe Funksionimin e Presidencës (30.12.2022),  

nxjerr: 

 

UDHËZIM ADMINISTRATIV (SZP) NR. 05/2024 PËR TRANSFERIMIN E 

NËPUNËSVE CIVILË 

 

KAPITULLI I -  DISPOZITAT E PËRGJITHSHME  
 

Neni 1 

Qëllimi  

 

Me këtë Udhëzim Administrativ përcaktohen rregullat dhe procedurat për transferimin e 

nëpunësve civilë.  

 

Neni 2 

Fushëveprimi 

 

Ky Udhëzim Administrativ zbatohet në te gjitha rastet e transferimit të nëpunësve civilë për dhe 

nga Zyra e Presidentit/es të Republikës së Kosovës. 

 

Neni 3 

 Përkufizimet 

 

1. Shprehjet e përdorura në ketë Udhëzim Administrativ kanë këtë kuptim:  

1.1. DMBNj - Divizioni për Menaxhimin e Burimeve Njerëzore, në kuadër të 

Presidencës;  

1.2. Institucion tjetër - Institucion që punëson nëpunës civilë; 

1.3. LZP - Ligji Nr. 08/L-197 për Zyrtarët Publik (GZ, Nr. 21, 18 shtator 2023); 

1.4. Nëpunës  Civil – Zyrtari publik  në kuadër të institucioneve të shërbimit civil; 

1.5. Sekretar - Sekretari i ZPRK-së; 

1.6. ZKA - Zyrtari Kryesor Administrativ në institucionin tjetër; 

1.7. ZPRK - nënkupton Zyrën e Presidentit/es të/së Republikës së Kosovës, e cila është 

njësi organizative e Presidencës dhe institucion i veçantë në kuadër të Shërbimit 

Civil të Kosovës. 

2. Termat tjera të përdorur në këtë Udhëzim Administrativ kanë kuptimin e njëjtë si në 

përkufizimet e Ligjit Nr. 08/L-197 për Zyrtarët Publik si dhe Rregulloren (P) Nr. 02/2022 për 

Organizimin dhe Funksionimin e Presidencës (30.12.2022). 

3. Përdorimi i emrit në njërën gjini, nënkupton edhe gjininë tjetër. 

 

Neni 4 

Transferimi i nëpunësve civilë 

 

1. Transferimi i nëpunësve civilë, mund të jetë: 

1.1. i përkohshëm; 

1.2. i përhershëm, si dhe  

1.3. në rast të ristrukturimit.   

 

KAPITULLI II -  TRANSFERIMI I PËRKOHSHËM I NËPUNËSIT CIVIL 
 

Neni 5 

Transferimi i Përkohshëm 

 

1. Nëpunësi civil mund të transferohet përkohësisht në një pozitë tjetër në kuadër të shërbimit 

civil të së njëjtës kategori në këto raste:  

1.1. kur është në interes të ZPRK-ës; 

1.2. për përmirësimin e rezultateve të punës të vetë nëpunësit që është vlerësuar sipas 

nivelit “ka nevojë për përmirësim” apo “e papranueshme; 

1.3. për arsye të përkohshme shëndetësore, për aq sa është e nevojshme sipas vendimit të 

komisionit përkatës. 

2. Transferimi i përkohshëm si në paragrafin 1 të këtij neni mund të bëhet në një: 

2.1. pozitë tjetër prej asaj ku është emëruar; 

2.2. institucion tjetër; 

2.3. organizatë apo institucion ndërkombëtar. 

3. Nëpunësi i transferuar përkohësisht gëzon të gjitha të drejtat e përcaktuara në LZP dhe 

kthehet në pozitën e mëparshme pas përfundimit të afatit të transferimit të përkohshëm.  

4. Transferimi i përkohshëm në rastet e parashikuara në paragrafin 1, nën paragrafin 1.1 dhe 

1.2 të këtij neni: 

4.1. bëhet në periudhën prej gjashtë (6) deri në dymbëdhjetë (12) muaj gjatë dy (2) 

viteve; 

4.2. nuk mund të bëhet për nëpunësit të cilët janë në periudhë provuese.  

 

Neni 6 

Transferimi i përkohshëm për interes të ZPRK-ës 

 

1. Nëpunësi civil për interes të ZPRK-ës mund të transferohet në një pozitë tjetër, prej asaj ku 

është emëruar.  

2. Vendimi për transferimin e nëpunësit civil nga paragrafi 1 i këtij neni, merret nga Sekretari, 

pas konsultimit me DMBNJ, nëse nëpunësi civil i plotëson kriteret e pozitës së punës ku duhet të 

transferohet.  

3. DMBNj njofton me shkrim nëpunësin civil lidhur me vendimin e transferimit.  

 

Neni 7 

Transferimi i përkohshëm për përmirësimin e rezultateve të punës 

 

1. Nëpunësi civil mund të transferohet për përmirësimin e rezultateve të punës së tij në qoftë 

se është vlerësuar sipas nivelit “ka nevojë për përmirësim” apo “e papranueshme”. 

2. Rekomandimi për transferim sipas këtij neni bëhet nga mbikëqyrësi i drejtpërdrejt, në 

bashkëpunim me DMBNj-në. 

3. Vendimi për transferimin e nëpunësit civil sipas këtij neni, merret nga Sekretari.  

 

Neni 8 

Transferimi i përkohshëm për arsye shëndetësore 

 

1. Transferimi i përkohshëm i nëpunësit civil për arsye shëndetësore bëhet me kërkesë të 

nëpunësit civil, pas vendimit të komisionit kompetent mjekësor, në të cilin caktohet edhe koha e 

nevojshme për transferim të përkohshëm.  

2. Pas pranimit të vendimit nga komisioni sipas paragrafit 1 të këtij neni, me qëllim të 

sigurimit të kushteve të përshtatshme dhe specifike të punës, Sekretari nxjerr vendimin për 

transferimin e përkohshëm për arsye shëndetësore të nëpunësit civil. 

3. Në përfundim të afatit të transferimit, nëpunësi civil kthehet në pozitën e mëparshme. 

Neni 9 

Transferimi i përkohshëm i nëpunësit civilë në dhe nga ZPRK  

 

1. Nëpunësi civil mund të transferohet përkohësisht: 

1.1. në ZPRK nga një institucion tjetër; 

1.2. nga ZPRK në një institucion tjetër. 

2. Kërkesa për transferim, sipas paragrafit 1 të këtij neni, bëhet nga Sekretari apo ZKA.  

3. Nëse Sekretari dhe ZKA pajtohen për transferim, DMBNj apo NjMBNj e institucionit ku 

nëpunësi është i punësuar, bënë  vlerësimin nëse nëpunësi civil i plotëson kriteret e pozitës së punës 

ku kërkohet të transferohet.  

4. DMBNj-në apo NjMBNj e institucionit ku nëpunësi është i punësuar e njofton me shkrim 

nëpunësin që do të transferohet.  

5. Transferimit nuk mund të bëhet më herët se një (1) muaj, pas njoftimit sipas paragrafit 4 të 

këtij neni,  përveç rasteve të një natyre  urgjente dhe specifike  dhe nëpunësi civil pajtohet për një 

gjë të tillë. 

6. Transferimi i përkohshëm i nëpunësit civil në ZPRK apo në një institucion tjetër, bëhet 

përmes marrëveshjes në mes të Sekretarit dhe ZKA-së. 

Neni 10 

Transferimi i përkohshëm në një organizatë apo institucion ndërkombëtar 

 

1. Nëpunësi civil mund të transferohet përkohësisht me vendim të Sekretarit, për interes të 

ZPRK-ës apo shtetit, në një organizatë apo institucion ndërkombëtar.  

2. Kohëzgjatja e transferimit të përkohshëm të nëpunësit civil sipas paragrafit 1 të këtij neni, 

përcaktohet sipas Marrëveshjes përkatëse me organizatën apo institucionin ndërkombëtar. 

3. Në përfundim të afatit të transferimit, nëpunësi civil kthehet në pozitën e mëparshme. 

 

Neni 11 

Refuzimi i transferimit të përkohshëm 

 

1. Transferimi i përkohshëm është i detyrueshëm dhe mund të refuzohet vetëm në rastet si në 

vijim: 

1.1. kur gjendja e tij shëndetësore, e dëshmuar me vërtetim mjekësor, e bën transferimin 

të pamundur; 

1.2. nëse vendi ku transferohet gjendet më shumë së njëqind (100) km nga vendbanimi i 

nëpunësit civil.  

 

KAPITULLI III -  TRANSFERIMI I PËRHERSHËM I NËPUNËSIT CIVIL 
 

Neni 12 

Transferimi i përhershëm 

 

1. Transferimi i përhershëm i nëpunësit civil është caktimi i detyrueshëm i nëpunësit civil në 

një pozitë tjetër të shërbimit civil, në rast të:    

1.1. paaftësisë shëndetësore për të kryer detyrat e pozitës së mëparshme;  

1.2. shmangies së një konflikti të vazhdueshëm interesi, të përcaktuar me ligj;  

1.3. përfundimit të pezullimit, me kërkesë të nëpunësit civil, kur ai nuk mund të kthehet 

në pozitën e mëparshme të punës; 

1.4. shqiptimit të transferimit si masë e pamjaftueshmërisë profesionale; 

1.5. shqiptimit të transferimit si masë disiplinore. 

2. Transferimi i përhershëm sipas nën paragrafëve 1.1. dhe 1.3. të paragrafit 1 të këtij neni 

bëhet me vendim të Sekretarit, sipas kërkesës së nëpunësit civil.  

3. Transferimi i përhershëm sipas nën paragrafit 1.2. të këtij neni është vendim i Sekretarit. 

4. Transferimi i përhershëm sipas nën paragrafit 1.4. të paragrafit 1 të këtij neni, bëhet me 

vendim të Sekretarit në pajtim me nenin 54 të LZP-së.  

5. Transferimi i përhershëm sipas nën paragrafit 1.5. të paragrafit 1 të këtij neni, bëhet në 

pajtim me vendimin e Komisionit Disiplinor në ZPRK.  

 

Neni 13 

Transferimi i përhershëm brenda ZPRK-ës 

 

1. Nëpunësi civil, kur konsiderohet të jetë në interes të ZPRK-ës, mund të transferohet në 

mënyrë të përhershme në një vend tjetër të punës. 

2. Transferimi i përhershëm sipas paragrafit 1 të këtij neni bëhet për ushtrimin e funksioneve 

të njëjta ose të ndryshme dhe në të njëjtën kategori të shërbimit civil.  

3. Transferimi i nëpunësit brenda ZPRK-ës bëhet në pajtueshmëri me udhëheqësin e 

drejtpërdrejtë, Sekretarin dhe me pëlqimin e nëpunësit civil. 

4. Për transferimin e përhershëm të nëpunësit civil brenda ZPRK-ës, Sekretari nxjerr vendim 

në pajtim me këtë nen. 

 

Neni 14 

Transferimi i përhershëm në dhe nga ZPRK  

 

1. Nëpunësi civil mund të transferohet në mënyrë të përhershme: 

1.1. në ZPRK nga një institucion tjetër; 

1.2. nga ZPRK në një institucion tjetër. 

2. Kërkesa për transferim, sipas paragrafit 1 të këtij neni, bëhet nga Sekretari apo ZKA i 

institucionit tjetër.  

3. Transferimi, sipas paragrafit 1 të këtij neni, bëhet në pajtim me pëlqimin e nëpunësit civil, 

Sekretarit dhe ZKA-së. 

4. Pas pëlqimit të nëpunësit, Sekretarit apo ZKA-së, DMBNj apo NjMBNj e institucionit ku 

nëpunësi është i punësuar, bënë  vlerësimin nëse nëpunësi civil i plotëson kriteret e pozitës së punës 

ku kërkohet të transferohet.  

5. Arsyetimi i vendimit të transferimit të përhershëm në interes të ZPRK-ës, përmban 

vlerësimin se nëpunësi civil plotëson kriteret e pozitës së punës ku transferohet. Ky vlerësim kryhet 

nga DMBNj.  

6. Transferimi i përhershëm i nëpunësit civil, sipas paragrafit 1 të këtij neni, bëhet përmes 

marrëveshjes në mes të Sekretarit dhe ZKA-së. 

 

KAPITULLI IV –  TRANSFERIMI I NËPUNËSIT CIVIL NË RAST TË 

RISTRUKTURIMIT TË ZPRK-ËS 
 

Neni 15 

Transferimi për shkak të ristrukturimit të ZPRK-ës 

 

1. Nëse për shkak të ristrukturimit të ZPRK-ës, pozita e mëparshme e një nëpunësi civil 

shuhet, ai transferohet në një pozitë tjetër të shërbimit civil të së njëjtës kategori. 

2. Transferimi sipas paragrafit 1. të këtij neni, mund të bëhet në:  

2.1. kuadër të ZPRK-ës, 

2.2. një njësi tjetër ndërlidhëse të ZPRK-ës, dhe 

2.3. një institucion tjetër. 

 

Neni 16 

Komisioni i Ristrukturimit 

 

1. Në rastet e ristrukturimit të ZPRK-ës, Sekretari brenda pesëdhjetë (15) ditëve nga miratimi 

i aktit të ristrukturimit, themelon Komisionin e ristrukturimit.  

2. Komisioni i ristrukturimit përbëhet nga pesë (5) anëtarë dhe udhëhiqet nga përfaqësuesi i 

DMBNj-së.   

3. Komisioni i ristrukturimit, brenda  tridhjetë (30) ditëve nga data e themelimit, i shqyrton 

mundësitë e sistemimit të çdo nëpunësi civil në vendet e lira ekzistuese. 

4. Komisioni i ristrukturimit në propozimin e tij për transferimin e nëpunësve për shkak të 

ristrukturimit të ZPRK-ës mbështetet në kualifikimet dhe të dhënat e nëpunësve civilë.   

5. Komisioni i ristrukturimit gjatë transferimit të nëpunësve civil për shkak të ristrukturimit 

të institucionit cakton prioritetin e transferimit dhe mbështetet mbi këto kritere:  

5.1. përvojën e nëpunësit civil në shërbimin civil;  

5.2. mesataren e vlerësimeve të rezultateve në punë të nëpunësit civil për tre (3) vitet e 

fundit;  

5.3. kualifikimet profesionale të nëpunësit civil; dhe 

5.4. trajnimet e nëpunësit civil.  

6. Komisioni i ristrukturimit cakton në mënyrë unike metodologjinë e vlerësimit të kritereve 

të përcaktuara në paragrafin 5 të këtij neni.  

7. Komisioni propozon transferimin e nëpunësit në një pozitë të lirë, për të cilën ky i fundit i 

plotëson kërkesat e vendit të punës. 

8. Vendimi përfundimtar i transferimit merret nga DMBNj. 

 

Neni 17 

Procedura e transferimit në rast ristrukturimi 

 

1. DMBNj  brenda pesëmbëdhjetë (15) ditëve nga data e marrjes së propozimit nga komisioni 

i ristrukturimit, vendos për transferimin e nëpunësit dhe njofton nëpunësin civil për vendimin. 

2. Nëpunësi mund të refuzojë transferimin vetëm për këto arsye:  

2.1. kur gjendja e tij shëndetësore, e dëshmuar me vërtetim mjekësor, e bën transferimin 

të pamundur; 

2.2. nëse vendi ku transferohet gjendet më shumë së njëqind (100) km nga vendbanimi 

i nëpunësit. 

3. Nëpunësi ka të drejtë të refuzojë vendimin sipas paragrafit 2 të këtij neni brenda afatit prej 

pesë (5) ditëve nga pranimi i vendimit për transferim.  

4. DMBNj verifikon shkaqet e refuzimit dhe mund të shfuqizojë vendimin nëse plotësohen 

kushtet e përcaktuara në paragrafin 2 të këtij neni dhe të vendosë për transferimin në një pozitë 

tjetër.  

5. Refuzimi i transferimit për arsye të tjera nga ato të përcaktuara në paragrafin 2 të këtij neni, 

përbën shkak për lirim nga shërbimi civil. 

 

Neni 18 

Transferimi për shkak të ristrukturimit të ZPRK-ës në një institucion tjetër 

 

1. Nëse për shkak të ristrukturimit të ZPRK-ës, pozita e mëparshme e një nëpunësi civil shuhet 

apo ristrukturohet dhe Komisioni i ristrukturimit nuk ka pasur mundësi të sistematizojë nëpunësin 

civil në kuadër të strukturës së re organizative të ZPRK-së, nëpunësi civil mund të transferohet në 

një pozitë tjetër të shërbimit civil të së njëjtës kategori, në një institucion tjetër. 

2. Procedura e transferimit sipas paragrafit 1 të këtij neni, bëhet përshtatshmerisht sipas 

procedurës së përcaktuar në nenin 14 të këtij udhëzimi administrativ, për transferimin e nëpunësve 

civilë në mënyrë të përhershme nga ZPRK në një institucion tjetër. 

Neni 19 

Lista e pritjes  

 

Nëpunësit civilë,  të cilët pas shuarjes apo ristrukturimit të ZPRK-ës nuk janë transferuar dhe nuk 

mund të sistemohen vendosen në listën e pritjes, në pajtim me dispozitat e LZP-së.  

 

KAPITULLI V -  DISPOZITAT KALIMTARE DHE PËRFUNDIMTARE 
 

Neni 20 

E drejta e ankesës 

 

Nëpunësi ka të drejtë të paraqesë ankesë në Këshillin e Pavarur Mbikëqyrës të Shërbimit Civil, 

brenda afatit prej tridhjetë (30) ditëve nga pranimi i vendimit për transferim. 

 

Neni 21 

Hyrja në fuqi 

 

Ky Udhëzim Administrativ hyn në fuqi në datën e nënshkrimit. 

 

Fehmi Mehmeti 

____________________________                             

U.d. Sekretar i ZPRK-ës së Presidentes 

Prishtinë, 10.09.2024. 


